
Ту-ту-ту, ту-ту-ту! Ҫулна лайăхрах асту! 

Ачасем музыка залне «школа пешехода» (кĕвви С.Миролюбовăн) ятлă кĕвĕпе 

пуҫтарăнаҫҫĕ. 

Ертÿҫĕ.  

Кунĕ ырă пултăр, 

Кăмăлĕ савăк пултăр! 

Утатр-и, чупатр-и? 

Мĕнле пурăнатăр, ачасем? 

 

- Пĕлетĕр-и, паян асамлă майпа тĕп хуламăра Шупашкара ҫитсе курма май пур. Эсир 

хирĕҫ мар-и?  

Шупашкар – пысăк хула. Пĕрре кайсах йăлтах пăхса-курса тухаймăн! 

Эпир сирĕнпе автовокзала тата аэропорта ҫитсе курăпăр. 

Асăрхаттарса калам, хулара ҫÿремешкĕн ҫул йĕркине пĕлмелле, вырăсла вăл «правила 

дорожного движения» пулать. Хăшĕ-пĕрисене аса илер! 

Акă «Асăрханăр, ачасем!» паллă. 

Маша, ҫак паллă ҫинчен каласа кăтарт-ха! 

Ача. 

- Ачасем текен паллă, 

Шухăшламасăрах паллă. 

Кунта ачасем нумай, 

Тимлĕ пуласчĕ пĕрмай! 

 

Ертÿҫĕ. 

Акă вара тепĕр паллă. Ку мĕне пĕлтерет? 

- «Сиплев ҫурчĕ» паллă. 

Хĕрлĕ хĕрес – мĕнле паллă? 

Сиплев ҫурчĕ ҫакă паллă.  



Сана унта пулăшĕҫ, 

Сыватмашкăн тăрăшĕҫ. 

 

Ертÿҫĕ. 

Ҫул ҫинче тĕрĕс ҫÿреме пулăшакан паллăсем питĕ нумай. Хăшĕ-пĕрисемпе хулара 

паллашăпăр. Халĕ вара автобус ҫине ларар. 

Ак автобус сас парать, 

Вырнаҫма ирĕк парать. 

Шупашкара ҫул тытать. 

«Вĕҫтерсе» ҫеҫ вăл пырать! 

(Экран ҫинче аслă ҫул – тĕрлĕ машинăсем, автобуссем чупаҫҫĕ.) 

Ертÿҫĕ.  

Инҫе ҫула кĕскетсе пĕр ҫаврăм юрă юрлар. 

Автобус юрă. (Савви А. Кăлканăн, кĕвви Г. Лисковăн) 

(Экран ҫинче «Автовокзал».) 

Микрофонпа ак ҫапла калани янрать: 

«Шупашкартан Канаш хулине каякан сакăр вуннăмĕш номерлĕ автобус вунă сехет те 

вăтăр минутра пиллĕкмĕш платформăран каять. Телейлĕ ҫул пултăр!» 

Ертÿҫĕ. 

Курăр-ха кунта мĕн чухлĕ автобус! Ку вокзалран пирĕн республикăри тĕрлĕ ялсемпе 

хуласене ларса кайма пулать. Ҫавăн пекех аслă ҫер шывăмăрăн тĕрлĕ хулисене те ҫак 

вокзалранах автобуспа ларса кайса ҫитме пулать.  

Халĕ вара Шупашкар хĕрринче вырнаҫнă аэропорта ҫитсе курар. 

(Экран ҫинче самолетсем вĕҫсе хăпарса кайни.) 

Ертÿҫĕ. 

Самолет тÿпене вĕҫсе хăпарса кайиччен питĕ пысăк хăвăртлăх пуҫтарать. Ҫапла тумашкăн 

ăна валли ятарлă «шасси» пур. Самолетсемпе вара хамăр ҫĕр шыври хуласене кăна мар, 

ҫĕр чăмăрĕ ҫинчи хăть мĕнле вырăна та ҫитме пулать. Сăмахран Америкăна е Африкăна. 

Сирĕн хушăра летчик пулас ĕмĕтлĕ ачасем пур-и? 

Самолĕт ҫинче хăюллă та шанчăклă пилотсемсĕр пуҫне тÿпере лăпкă вĕҫме 

стюардессăсемпе стюардсем пулăшаҫҫĕ. Сиртен кам самолетпа вĕҫсе курнă? 

Ертÿҫĕ. 

Чимĕр-ха, ку тата мĕн япали? Самолет-и ку е вертолет? 

Ара, ку Карлсон-ҫке! Мĕн ĕҫлет вăл кунта? (Зала Карлсон кĕрет. Пропеллерĕ 

ҫаврăнмасть. Аллинче пушă варени кĕленчи.) 



Ертÿҫĕ. 

Карлсон, ырă кун пултăр! Мĕншĕн питĕ тунсăхлă Эсир? 

Карлсон. 

Кунĕ чăнах та лайăх, хĕвеллĕ! «Вĕҫме» ним те чăрмантармасть. Хамăн кĕҫĕн юлташ патне 

(эпĕ ăна юратса Малыш тесе чĕнетĕп) ҫуралнă кунпа саламлас тесе тухсаччĕ. Эх… 

заправка пĕтрĕ. Хăвăрах куратăр, мана бензин тавраш кирлĕ мар, манăн пропеллер пылак 

таврашĕпе анчах ĕҫлет. 

Ҫуран каяс? Ай-яй, пит хăрушă. Урамра мĕн чухлĕ машина! Те таптаса кайĕҫ тата! 

Ертÿҫĕ. Ан пăшăрхан! Эпир пĕчĕккĕ пулсан та ҫÿреме самай пĕлетпĕр. Ну, тимлĕ пул, 

Карлсон! 

Акă светофор (экран ҫинче курав.) Вăл ҫул ҫинче йĕрке тытса пыракансенчен пĕри пулать. 

Светофор ҫинчен малалла Ваньăпа Саша каласа параҫҫĕ. 

Светофор 

Ача. Светофорăн виҫĕ ҫутă: 

Хĕрлĕ, сарă, симĕсси. 

Пур ҫутти те питĕ кирлĕ – 

Нихăш те ҫук ытлашши! 

Ача. Симĕс ҫутă – уҫă ҫул. 

Сарă ҫутă – хупă ҫул. 

Хĕрли: «Чарăнсамăр», - тет. 

«Тимлĕрех пулсамăр!»- тет. 

Ертÿҫĕ. Светофор куҫ хĕсет. 

«Малалла кайсамăр»,- тет. 

Симĕс ҫутă, тав сана. 

Эп кĕтсеччĕ пит сана! 

 

Халĕ вара Карлсона пулăшса, хамăрăн пĕлĕве ҫирĕплетсе «Хĕрлĕ – сарă – симĕс» ятлă 

вăййа чĕнетпĕр сире.  

Симĕс тĕс ҫуталсан – ҫавракара утăпăр. 

Ҫарă тĕс пулсан – «пружинки» тăватпăр. 

Хĕрлĕ тĕс ҫуталсан – вырăнта тăп чарăнса тăрăпăр. 

 Карлсон. О! Питĕ хаваслă вăйă-ҫке ку!  

Ертÿҫĕ. Хаваслă ҫеҫ мар, усăллă вăйă! 

Карлсон. Эх, пĕлесчĕ сирĕн, манăн хырăм мĕнлерех выҫса кайнине! 

Ертÿҫĕ. Ан кулян, сана ҫул ҫинче ак ҫакăн пек паллă пулăшĕ. Маша, паллаштарсам! 



Ача. «Апатлану» палли. 

Ҫул ҫинче хырăм выҫсан, 

Ҫакăн пек паллă курсан, 

Тĕрлĕ апат эсĕ ҫийĕн, 

Ҫитес ҫĕре тутă ҫитĕн! 

 

Карлсон. Ха, мĕнле «тутлă» паллă ку! Хм, хамăн юлташăма, Малыша ача садне леҫме те 

пултаратăп малашне. Анчах ҫул урлă мĕнле каҫас? 

Ертÿҫĕ. Ну, кăна сана ăндрюша лайăх ăнлантарса пама пултарать. 

Ача. «Ҫул урлă каҫмалли паллă». 

Ҫул урлă каҫан пулсан, 

Питĕ хытă асăрхан! 

«Зебрăпала»усă кур! 

Ун «каҫарма» ирĕк пур! 

Ертÿҫĕ. Пăхатăп та, Карлсон, санăн кăмăл кăштах ҫĕкленчĕ пулмалла. Итле-ха, ҫул ҫинче 

ҫÿреме пулăшакан паллăсем ҫинчен ак ҫапла юрлатпăр эпир! 

«Песенка дорожных знаков» (Савви В.Мурзинăн, кĕвви С. Миролюбовăн) 

 

Карлсон. Вĕрентсен упа та вĕренет теҫҫĕ. Эпĕ те ку паллăсене вĕренсе юлтăм. 

Ертÿҫĕ. Аван-аван! Халĕ вара «Лартăмăр та кайрăмăр» вăййа выляма чĕнетĕп. Ачасем, 

вылянă чух хăлхисене чанк тăратса итлемелле пулать. Унсăрăн авари пулма пултарать. 

Акă эсир тăваттăн, пиллĕкмĕшне руль тыттарăпăр. Вăл – водитель.  

Ҫакăн пек хушусем пулĕҫ: 

Сулахаялла – налево 

Сылтăмалла – направо 

Каялла – задний ход 

Малалла – вперед. 

Ларăр машина ҫине, кайрăмăр! (3-4 хут выляма юрать.) 

 

Ертÿҫĕ. Ну, мĕнле, Карлсон тус, йăлтах йĕркеллĕ-и? Ҫитес ҫĕре санăн та лайăхах ҫитмелле 

пултăр! Акă сана ҫĕр ҫырли варенийĕ. «Заправка» ту! Тата ҫул йĕркине вĕренмешкĕн 

«Лото». 

«Заправка» палли ҫинчен сана Миша каласа парĕ. 

Ача. Ҫул юхать, юхать. 

Машини чупать. 



Чупса ывăнсан  

Ҫимелли ыйтать. 

Ҫăкăр – кулач мар,  

Вăл бензин ыйтать.  

Бензинне ярсан, 

Тата хыт чупать! 

Ертÿҫĕ. Карлсон, халĕ вара ҫуран ҫÿреме те кăштах вĕрентĕн. 

Карлсон. Ну, тинех Малыш патне ҫуран та, «вĕҫсе» кайма та пултаратăп.  

Ертÿҫĕ. Ҫитес ҫĕре чипер ҫит, Карлсон! Тепре куриччен! (Карлсон тухса каять.) 

 

Ертÿҫĕ. Паян Шупашкара,  экскурсие килсе чылай ҫĕнĕ япала пĕлтĕмĕр. Вĕсем сире 

пурнăҫ тăршшĕпех кирлĕ пулĕҫ. 

Халĕ автобус ҫине ларса хамăрăн юратнă ача садне таврăнар! 

  

  

  


